ŠTA JE ISTINA A ŠTA LAŽ?
Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike na Pravome putu.
Uzvišeni Allah u Kur'anu časnom poručuje: ''Reci: 'Došla je istina a nestalo je laži. Laž, uistinu, nestaje.''' (El-Isra', 81.)
Braćo moja u Dini Islamu! Navedenim ajetom, kojim je na Dan osvojenja Mekke oglašena pobjeda tevhida nad širkom, odnosno, pobjeda istine da je Bog samo Jedan nad paganskom laži da postoje druga božanstva, trasiran je put neprikosnovenoj činjenici da, ma koliko se laž raširila među ljudima i ušla u njihovu vjeru, kulturu, tradiciju i svakodnevnicu, Uzvišeni Allah će uvijek slati ljude koji će slijediti istinu i pozivati njoj, kao što će i ljudima davati Svoje dokaze i smjernice ka istini, sve dok u konačnici ne pobijedi istina i ljudima ne postane kristalno jasno šta je istina a šta laž.
Mi, nažalost, živimo u naopakom i izopačenom svijetu, gdje je laž postala istinom a istina teorijom zavjere; gdje su vlast preuzeli ljudi koji nemaju svoje JA a istinski lideri se gaze, smiču i ismijavaju; gdje se nemoral smatra izrazom slobode a haram provodom koga ne treba propustiti jer se samo jednom živi; gdje se brak, kao i rađanje i odgoj djece smatraju teretom a vanbračne veze i odgoj pasa dozvoljenom i poželjnom alternativom; gdje se lopovluk i kupovina diploma smatraju snalaženjem u životu a pošten život, trud i rad sredstvom za preživljavanje; gdje je, jednostavno, teško razlučiti šta je istina a šta laž. A moramo ih razlučiti! Jer kako kaže naš Poslanik, s.a.v.s., istina vodi dobročinstvu a dobročinstvo vodi u Džennet. A isto tako i laž vodi griješenju a griješenje vodi u Džehennem. Dakle, na našem putu prema Dragom Allahu, ka Njegovom zadovoljstvu i Džennetu treba da biramo staze istine, te da dobro pazimo na zamke koje su postavljene, a čija je jedina svrha da nas skrenu sa pravoga puta i odvedu u džehennemsku provaliju.
S tim u vezi želim sebe i vas da podsjetim na onu staru izreku: ''Nije neznalica onaj koji ne zna da čita, već onaj koji misli da je sve ono što pročita istina.'' 
Kao i da nas upozorim da ne vjerujemo previše istini koju trasiraju današnji mediji, jer je dokazano da su većina njihovih informacija lažne; zatim, da ne vjerujemo slijepo internetu, jer se vrlo često iza lijepih i privlačnih naziva stranica i tekstova kriju nestručni ljudi ili nadri-šejhovi ili, čak, plaćenici kojima je debelo plaćeno da šire dezinformacije i laži ili da preoblikuju originalne izvore i izreke; te da ne vjerujemo previše ljudima, osim ako se radi o provjerenim i sposobnim, te povjerljivim i iskrenim, jer su ljudi skloni da pričaju subjektivno i onako kako su oni razumjeli ili, pak, kako žele da ih drugi razumiju. 
Sada se, naravno, pitate: ''Pa kome onda da vjerujemo?'' Odgovor je kratak i jasan – Uzvišenom Allahu i Njegovom Poslaniku. 

U svom poznatom govoru na Oprosnom hadžu, kojim je najavio svoj skori odlazak sa ovoga svijeta, Poslanik, s.a.v.s., je rekao da nam iza sebe ostavlja dvije stvari, kojih ako se budemo držali sigurno nećemo zalutati, a to su: Kur'an i Sunnet. Dakle, nije spomenuo ni učitelje, ni ulemu, ni internet, ni vještačku inteligenciju, ni medije, ni priče rekla-kazala, niti bilo šta drugo. Već samo Kur'an i Sunnet. Zašto samo njih? Zato što je u njima čista istina. Dakle, čitaj Kur'an i hadise i slijedi ih! Oni će te odvesti do bogobojaznosti, a bogobojaznost će te odvesti do znanja. Zato, ako hoćeš, čitaj Allahove riječi: ''Bojte se Allaha i Allah će vas podučiti. Allah sve zna.'' (El-Bekare, 282.)
A kada te Allah poduči, onda ćeš moći da razumiješ stvari i jasno razlučiš istinu od neistine. Onda ćeš imati svoj stav i nećeš se povoditi za mišljenjima drugih, niti ćeš slijediti tuđe običaje samo zato što ih drugi slijede. Nećeš npr. kititi jelku, niti slaviti božić i novu godinu, jer ćeš znati da je to čin širka, najgoreg grijeha, koji sigurno (100%) vodi u Džehennem. I nećeš npr. držati psa u kući, jer ćeš znati da ćeš za svaki dan njegovog držanja izgubiti onoliko sevapa koliko je veliko brdo Uhud. Znat ćeš da zaraditi toliko sevapa uopće nije lahko i da je obična glupost i neozbiljnost da zbog ugađanja drugima sebe staviš u nezavidnu poziciju i opasnost da padneš u vatrenu jamu. 

A kada jednog dana budeš imao svoj stav, onda nećeš biti neopredjeljen i suzdržan. I kada bi svi išli u pogrešnom smjeru, ti bi išao u pravom pa makar bio i sam i zbog toga ismijan. Bio bi musliman uvijek i na svakom mjestu, pa makar to nevjernicima i licemjerima ne bilo pravo.
Molim Dragog Allaha da nam istinu pokaže istinitom i pomogne da je slijedimo i da nam laž pokaže lažnom i pomogne da je izbjegavamo. Amin.

